
Իրավական ակտի ընդունման անհրաժեշտությունը:
Նախագծի ընդունման անհրաժեշտությունը պայմանավորված է՝ 
1. ՀՀ կառավարության 2021 թվականի հունիսի 10-ի «Հայաստանի Հանրապետության կառավարության 2020 թվականի սեպտեմբերի 22-ի N 1549-Լ որոշման մեջ փոփոխություններ և լրացումներ կատարելու մասին» N 933-Լ որոշման 2-րդ կետի կատարման անհրաժեշտությամբ:
2. ՀՀ կառավարության 2020 թվականի մարտի 26-ի «Կորոնավիրուսի տնտեսական հետևանքների չեզոքացման առաջին միջոցառումը հաստատելու մասին» N 355-Լ որոշման շրջանակներում տրամադրված արտոնյալ վարկերի տոկոսադրույքների սուբսիդավորման նպատակով ֆինանսական միջոցների ապահովման պահանջներով,
3. ՀՀ կառավարության 2021 թվականի հուլիսի 15-ի «Ռազմական դրությամբ պայմանավորված` Սյունիքի մարզում ժամանակավորապես տեղավորված Արցախի Հանրապետության քաղաքացիներին կացարան տրամադրած տնտեսավարողներին աջակցություն տրամադրելու մասին» N 1139-Լ որոշման 2-րդ կետի կատարման անհրաժեշտությամբ:

Ընթացիկ իրավիճակը և խնդիրները։ 
    Հայաստանի Հանրապետության կառավարության 2020 թվականի սեպտեմբերի 22-ի N 1549-Լ որոշմամբ հաստատված «Կորանավիրուսի տնտեսական հետևանքների չեզոքացման 25-րդ միջոցառման» (այսուհետ` Միջոցառում) շրջանակներում փոխհատուցում տրամադրվել է մինչև 2021 թվականի մարտ ամիսը ներառյալ՝ պետության կողմից վարկի դիմաց վճարման ենթակա տոկոսների 75 տոկոսի փոխհատուցման ձևով։ Ընդհանուր առմամբ, Միջոցառման շրջանակներում հաստատված 24 շահառուի փոխհատուցման ենթակա վարկերի սուբսիդավորվող տոկոսների ընդհանուր ծավալը կազմել է շուրջ 89 մլն ՀՀ դրամ։ 
ՀՀ կառավարության 2021 թվականի հունիսի 10-ի N 933-Լ որոշմամբ Միջոցառման չափանիշներին բավարարող զբոսաշրջության ոլորտը սպասարկող տրանսպորտային ընկերություններին ուղղված օժանդակության ժամկետը 2021 թվականի մարտ ամսից երկարաձգվել է մինչև 2021 թվականի հուլիս ամիսը ներառյալ, Միջոցառման շահառուների ցանկը համալրվել է Միջոցառման մնացած չափանիշներին բավարարող՝ զբոսաշրջության ոլորտը սպասարկող այն տրանսպորտային ընկերություններով, որոնք 2019 թվականի հունվարի 1-ից մայիսի 1-ն ընկած ժամանակահատվածում ստեղծված լինելու պատճառով չեն ստացել օժանդակություն, սակայն իրապես տուժել և շարունակում են տուժել կորոնավիրուսի տարածման հետևանքով զբոսաշրջային հոսքերի նվազումից և ունեն վարկային պարտավորությունները կատարելու հետ կապված լուրջ դժվարություններ։ Արդյունքում անհրաժեշտություն է առաջացել թվով 3 տրանսպորտային ընկերությունների օժանդակություն տրամադրելու նպատակով ներգրավել լրացուցիչ ֆինանսական միջոցներ` 37,342.9 հազ. դրամի չափով (հաշվարկը կցվում է)։ Հաշվարկը կատարվել է հիմք ընդունելով բանկերից՝ Միջոցառման հայտերի հավաքագրման փուլում ներկայացված տեղեկանքները։ Հետևաբար, հաշվարկում չեն կարող ներառվել շահառուների կողմից իրականացված հնարավոր վճարումները, որի արդյունքում ներկայացվել է միջինացված արժեքների հիման վրա հաշվարկված փոխհատուցման առավելագույն ծավալը։
 Կորոնավիրուսի տնտեսական հետևանքների չեզոքացման 1-ին միջոցառման շրջանակում նախատեսված է արտոնյալ պայմաններով վարկերի տրամադրում՝ միտված վարկառուների ներկա իրավիճակով պայմանավորված խնդիրների և ժամանակավոր դժվարությունների լուծմանը: Օժանդակությունը իրականացվում է Միջոցառման շրջանակում տրամադրված արտոնյալ վարկերի տոկոսագումարների սուբսիդավորման ձևով։ 2020 թվականի պետական բյուջեով նշված գործընթացների իրականացման համար նախատեսված է 3,3 մլրդ դրամ, որը կանխատեսվել է հաշվի առնելով, որ միջոցառման շահառուների թիվը կկազմի շուրջ 684։ 
Ս․թ․ փետրվար ամսին ՀՀ էկոնոմիկայի նախարարության կողմից իրականացվել է Միջոցառման շահառուների քանակի, տրամադրված օժանդակության չափի և կանխատեսվող սուբսիդավորման ենթակա տոկոսագումարների վերաբերյալ վերլուծություն՝ հիմք ընդունելով Միջոցառման գործընկեր հանդիսացող ֆինանսական կառույցների կողմից ստացված տեղեկատվությունները (կցված են)։ Այսպես․ ներկայումս Միջոցառման շահառուների թիվը կազմում է 918, տրամադրված օժանդակության ծավալը շուրջ 83 մլրդ։ 2021 թվականին անհրաժեշտ սուբսիդավորվող տոկոսագումարը կազմում է 5,38 մլրդ դրամ: 
2020 թվականի սեպտեմբերի 27-ից Սյունիքի մարզի տարածքում ժամանակավորապես գտնվող Արցախի Հանրապետության քաղաքացիներին անվճար հիմունքներով կացարանով են ապահովել 70 տնտեսավարողներ (1528 մարդ)։ Գործունեություն իրականացնող տնտեսավարողների կողմից բարձրաձայնվել են խնդիրներ՝ կապված կացարանների տրամադրման արդյունքում պատճառված գույքային վնասների, կորոնավիրուսի ազդեցության և զբոսաշրջային հոսքերի բացակայության պայմաններում շարունակվող ֆինանսական դժվարությունների, աշխատատեղերի պահպանման, ինչպես նաև հետպատերազմական շրջանում տնտեսական բնականոն գործունեությանը վերադառնալու դժվարությունների հետ։ ՀՀ կառավարության 2021 թվականի հուլիսի 15-ի N 1139-Լ որոշմամբ հաստատվել է սույն նպատակով Ռազմական դրությամբ պայմանավորված` Սյունիքի մարզում ժամանակավորապես տեղավորված Արցախի Հանրապետության քաղաքացիներին կացարան տրամադրած տնտեսավարողներին աջակցություն տրամադրելու մասին միջոցառումը, որի իրականացման համար անհրաժեշտ են 177,384.2 հազ. դրամի ֆինանսական միջոցներ (ցանկը կցվում է):
Նախագծով առաջարկվել է 1224 ծրագրի «11009. Կորոնավիրուսի (COVID-19) տնտեսական հետևանքների չեզոքացման  23-րդ միջոցառման շրջանակներում իրականացվող աջակցության տրամադրում» միջոցառմամբ առկա 700,000.0 հազ. դրամ ֆինանսական միջոցներն ուղղել վերոնշյալ միջոցառումների ֆինանսավորմանը:
Նախագծի մշակման գործընթացում ներգրավված ինստիտուտները և անձինք։ Նախագիծը մշակվել է Էկոնոմիկայի նախարարության կողմից: 

Պետական բյուջեի եկամուտներում և ծախսերում սպասվելիք փոփոխություններ: Նախագծի ընդունումը պետական բյուջեի եկամուտներում և ծախսերում փոփոխություններ չի առաջացնում:


